
  

 A mediados de agosto de 1936, os xornais publican a nova dunha suposta 
doazón da Cooperativa para a Garda Cívica. O 22 de xaneiro de 1937, a 
Caixa de Aforros e Monte de Piedade de Vigo require de pago á Caixa 
Rural. O rexistrador da propiedade certifica que é a Caixa a que aparece 
como último titular do dominio, gravada con hipoteca e sen que houbese 
outros titulares de dereitos. Hai que lembrar a situación do momento, con 
directivos fuxidos e este tipo de entidades declaradas fóra da lei, o que 
impedía calquera tipo de acción na defensa da propiedade e mesmo o pago 
da hipoteca.
En decembro dese ano, o cura de Lérez, Leandro del Río, fai xestións de 
cara a instalar no edificio un “Hospitalillo”. Non se chegou a facer nada en 
orde ao solicitado. O 18 de outubro de 1943, o xuíz de 1ª instancia do 
xulgado nº 2 de Vigo, a instancia da Caixa de Aforros de Vigo, saca a puxa 
pública o local por un valor de 39.000 pesetas. Nesa puxa, celebrada o 23 
de novembro, adxudícase ao cura Leandro del Río e o remate efectúase o 
15 de decembro dese ano. O xulgado de 1ª instancia ordena ao rexistrador 
que efectúe a cancelación da hipoteca. Neste momento xorden dificultades 
para o comprador pois o rexistrador alega que a propiedade aparecía 
incautada polo Estado dende o ano 1939. A Caixa presenta recurso 
gobernativo , que se estima,  polo que a propiedade pasa a D. Leandro. En 
canto á finalidade que tiña o cura para adquirir o local, existen versións 
contraditorias, unha delas afirma que o fixera como xeito de que volvera ás 
mans dos veciños no momento en que cambiaran as circunstancias 
políticas; outros  opinan que fora unha deslealdade cara a parroquia. En 
1963, con motivo dunha inspección levada a cabo para saber a situación de 
bens incautados, o delegado de Facenda certifica que nesa data pertencía a 
D. Aurelio Ferreiro Cid, que o adquirira da Caixa de Aforros de 
Pontevedra, con data 7 de decembro de 1951. A Caixa pontevedresa 
obtivera a propiedade mediante unha hipoteca contra M. Tesouro.

D. Leandro del Río Carnota na Feira Exposición do Campo  (1946) cando xa ocupaba o cargo de 
Prohombre da Hermandad Sindical de Labradores y Ganaderos franquista.

Declaración de José Filgueira na causa militar contra Manolo Gama.

El Pueblo Gallego, 23-10-1943.

Declaración de Manolo Gama na causa militar que lle instrúen por rebelión 
militar.

Diario de Pontevedra, 30-12-1937.

